
 

 
Skýrsla stjórnar 

til aðalfundar um annað starfsár félagsins, 2008–2009 
Aðalfundur Græna netsins, félags jafnaðarmanna um náttúruna, umhverfið og framtíðina, árið 2008 var haldinn 25. 
maí á Sólon. Formaður flutti skýrslu stjórnar, reikningar voru samþykktir og félaginu kjörin ný stjórn, svipuð þeirri 
sem af störfum lét: Mörður Árnason formaður, Dofri Hermannsson,  Helga Rakel Guðrúnardóttir, Katrín 
Theodórsdóttir, Reynir Sigurbjörnsson (varam.), Sigrún Pálsdóttir og Valgerður Halldórsdóttir (varam.). Úr 
stjórn gengu Ragnhildur Sigurðardóttir og Sigurður Ásbjörnsson en Reynir og Valgerður komu í þeirra stað. 

Stjórn skipti síðar með sér öðrum verkum en formennsku: Helga Rakel hélt áfram gjaldkerastörfum, Katrín 
ritarastörfum og Sigrún sá um félagaskrá, póstlista og tilkynningasíðu félagsins á netinu (graenanetid.blog.is). 
Stjórnarmenn hafa allir starfað ágætlega en Helga Rakel þó úr fjarlægð vegna langdvala við hvalarannsóknir á 
Skjálfanda. Sigurður var stjórninni innan handar um ráð og ýmis verk. Stjórnarfundir voru 10–12, yfirleitt haldnir á 
Geysi við Vesturgötu, einn þó að kvöldlagi í Hafnarfirði. 

Starf félagsins mótaðist þetta starfsár mjög af alkunnum viðburðum í samfélaginu, bankahruninu og þeim 
hræringum sem henni fylgdu og leiddu meðal annars til þingkosninganna í apríllok. Annarsvegar dró nokkuð úr 
störfum félagsins við þessi tíðindi, einkum ferðaþættinum, en hinsvegar hefur kreppan sett mark sitt á 
umfjöllunarefni á fundum. 

 

Fundir 
Fundir félagsins á starfsárinu voru átta að meðtöldum þessum aðalfundi, jafnmargir og á síðasta starfsári. Stjórnin 
hélt uppteknum hætti frá fyrra ári og miðaði við einn umræðufund í mánuði á kaffihúsum eða öðrum almennum 
samkomustöðum í miðbæ Reykjavíkur á laugardagsmorgnum, oftast fyrsta laugardag í mánuði. Fundir hafa verið 
haldnir á Glætunni og á Kaffi Hljómalind við Laugaveg, á Sólon við Bankastræti og einn á Grandhóteli við Sigtún. 
Aðsókn á fundina hefur verið frá um 15 til um 30 manns. 

Fyrsti fundur starfsársins var haldinn á Kaffi Hljómalind laugardaginn 6. september 2008 og var þá rætt um 
landsskipulag, hverju það breytti og hverjar væru líkur á samþykkt frumvarps sem umhverfisráðherra hafði þá lagt 
fram. Frummælendur voru Helgi Hjörvar formaður umhverfisnefndar alþingis og Sigurður Ásbjörnsson 
starfsmaður á Skipulagsstofnun. 

Strax laugardaginn 11. október var haldinn fundur um kreppuna sem þá var nýriðin í hlað og spurt um áhrif hennar á 
umhverfismálin: „Kreppan og umhverfið – fórnir eða lausnir? Málshefjendur voru Þórunn Sveinbjarnardóttir 
umhverfisráðherra, Árni Finnsson formaður Náttúruverndarsamtaka Íslands og Dofri Hermannsson 
varaborgarfulltrúi. Fundurinn var haldinn á Kaffi Hljómalind. 

Kreppan var líka á dagskrá mánuði síðar, laugardaginn 8. nóvember 2008, á fundi sem haldinn var í Glætunni með 
Jóni Baldvin Hannibalssyni en þar var sjónum beint að kreppureynslu Finna, úrræðum þeirra og mistökum. 
Framsögumaður auk Jóns Baldvins var Reynir Ingólfsson. 

Rétt fyrir embættistöku nýs Bandaríkjaforseta var haldinn fundur á Glætunni um „Barack Obama og 
umhverfismálin,“ laugardaginn 10. janúar, og voru þar málshefjendur þeir Árni Finnsson, formaður 
Náttúruverndarsamtaka Íslands, og Karl Blöndal, aðstoðarritstjóri Morgunblaðsins. 

Hvalamálið komst á dagskrá á nýju ári og laugardaginn 14. febrúar var haldinn um það fundur með 
málshefjendunum Einari K. Guðfinnssyni, sem þá var nýstiginn úr sjávarútvegsráðuneytinu, Rannveigu 
Sigurðardóttur, framkvæmdastjóra Eldingar, og Merði Árnasyni, formanni GN. 

Næsti fundur Græna netsins var svo haldinn 7. mars á Grandhóteli, viku fyrir prófkjör Samfylkingarinnar í 
Reykjavíkur- og Suðvesturkjördæmum, og var þangað boðið öllum frambjóðendum til umræðna og svara um 
umhverfisstefnu sína. Þeir höfðu áður verið fengnir til að svara nokkrum umhverfistengdum já- eða nei-spurningum 
og voru þau svör að lokum birt á netsíðu félagsins. Þátttaka var ágæt hjá frambjóðendum en heldur síðri af hálfu 
kjósenda. Fundarstjóri var Hjálmar Sveinsson en auk frambjóðenda töluðu þau Katrín Theódórsdóttir og Ómar 
Ragnarsson. Þessi fundur var undirbúinn í félagi við nokkra nýorðna Samfylkingarmenn úr Íslandshreyfingunni og 
Framtíðarlandinu, sem vonandi koma áfram við sögu Græna netsins. 

Rúmri viku eftir stjórnarmyndun, 18. maí, var síðan rætt um umhverfis- og atvinnukafla stjórnarsáttmálans á 
Glætunni og var málshefjandi Þórunn  Sveinbjarnardóttir, nýorðinn formaður umhverfisnefndar alþingis. 

Á aðalfundi þeim sem hlýðir þessari skýrslu er sérstakur gestur Jón Gunnar Ottósson forstjóri 
Náttúrufræðistofnunar og talar um Evrópusambandið af sjónarhóli náttúruverndar og annarra umhverfismála. 

 
Vettvangsferðir 
Vettvangsferðir voru ofarlega á dagskrá stjórnar í upphafi þessa starfsárs en eftir ágæta byrjun dró úr 
framkvæmdum. Þar er kreppunni og ástandinu í vetur einkum um að kenna, en stjórnarmenn eru sammála um að 
vettvangsferðirnar séu nauðsynlegur og merkur þáttur í starfinu – enda hafa þær notið sérstakrar 
fjárhagsviðurkenningar úr Máttarstólpasjóði Samfylkingarinnar. 

Fyrir réttu ári, 8. júní 2008, var þó farin ein besta ferð félagsins, á Hellisheiði, að Hverahlíð og á Ölkelduháls, þar 
sem skoðuð voru virkjanasvæði Orkuveitunnar, með góðri þátttöku og frábærri leiðsögn Jakobs Gunnarssonar og 
Sigmundar Einarssonar. 

Græna netið stóð einnig að mikilli ferð í Teigsskóg í Þorskafirði 5. júlí ásamt öðrum náttúru- og 
umhverfisverndarsamtökum, og voru þátttakendur alls um hundrað manns í skínandi veðri. Undirbúningur mæddi 
einkum á Landvernd en hugmyndin að ferðinni varð til í Græna netinu. 

Hugsanleg virkjanasvæði í neðrihluta Þjórsár voru skoðuð í góðri ferð Græna netsins og Ungra jafnaðarmanna 
austur 25. júlí. Leiðsögumaður var Björg Eva Erlendsdóttir og fékk  hópurinn, um þrjátíu manns, hlýjar móttökur 
heimamanna, þar á meðal þingmannsins Björgvins G. Sigurðssonar, en auk ferðar um svæðið var haldinn 
upplýsinga- og umræðufundur í Skaftholti með bændum og búaliði á Þjórsárbökkum. 

  

Ályktanir: Landsskipulag, Teigsskógur, Helguvík 
Félagsfundurinn 6. september um landsskipulag samþykkti ályktun um landsskipulagsmálið. Þar var lýst 
vonbrigðum yfir afdrifum frumvarps um málið frá Þórunni Sveinbjarnardóttur á haustþinginu og voru alþingismenn 
og sveitarstjórnarmenn hvattir til að „ná áttum“ þar sem landsskipulag gæti „hindrað handahófsákvarðanir og deilur 
sem nú koma niður á náttúruverðmætum og tefja framkvæmdir“. Nýtt frumvarp um landsskipulag var ekki flutt á 

þingi veturinn 2008–2009, en í sáttmála núverandi ríkisstjórnar eru gefin fyrirheit um landsskipulag í einhverskonar 
samráði við sveitarstjórnir. 

Héraðsdómur Reykjavíkur felldi í september úr gildi umdeildan úrskurð Jónínu Bjartmars umhverfisráðherra um 
Teigsskóg. Á stjórnarfundi 30. september var samþykkt ályktun þar sem stjórnin fagnar dómnum og skorar á 
samgönguráðherra að una úrskurði héraðsdóms og hlífa náttúru í héraðinu með því að hætta við þá leið sem 
fyrrverandi umhverfisráðherra heimilaði. Kristján Möller varð ekki við þessari áskorun heldur var úskurði 
Héraðsdóms áfrýjað til Hæstaréttar sem enn hefur ekki lokið málinu.  

Fyrirhugaður fjárfestingarsamningur við Norðurál vegna Helguvíkurálvers komst í fréttir í ársbyrjun 2009 og 5. 
janúar samþykkti stjórnin harðorða ályktun um þessi samningsáform Össurar Skarphéðinssonar iðnaðarráðherra. Þar 
segir meðal annars að „[s]é það krafa frá Sjálfstæðisflokknum að stjórnvöld efni til sérstakrar fyrirgreiðslu við 
Helguvíkuráformin spyr stjórn Græna netsins hversu langt forystumenn Samfylkingarinnar hyggist ganga fyrir 
stjórnarsamstarf sem ekki nýtur trausts meðal þjóðarinnar“. Ráðherrar flokksins og þingmenn voru hvattir til að 
„leggja þegar í stað frá sér þetta afsláttarplagg og móta þess í stað skýrar áætlanir um uppbyggingu atvinnulífs sem 
hæfir Nýja Íslandi, á grundvelli grænnar orku, hugvits og skynsamlegrar nýtingar náttúruauðæfa“. Svo fór að 
þingsályktunartillaga um fjárfestingarsamninginn var samþykkt í þinglok með atkvæðum viðstaddra 
Samfylkingarþingmanna nema Þórunnar Sveinbjarnardóttur sem greiddi ekki atkvæði og formanns Græna netsins, 
Marðar Árnasonar varaþingmanns, sem greiddi atkvæði gegn tillögunni. 

Sjá ályktanirnar í heild í fylgiskjali. 

 
Heimsóknir til ráðherra 
Stjórn Græna netsins heimsótti ráðherra tvisvar í fyrrasumar, Björgvin G. Sigurðsson viðskiptaráðherra 18. júní, og 
Þórunni Sveinbjarnardóttur umhverfisráðherra í júnílok. Á fundinum með Björgvin var einkum rætt um 
stóriðjuáform, sérstaklega Helguvíkurverið, og um virkjanir í kjördæmi ráðherrans, þar á meðal áform 
Landsvirkjunar um virkjanir í neðrihluta Þjórsár. Viðræðurnar voru hreinskiptnar en vinsamlegar. Á fundinum með 
Þórunni var farið yfir helstu verkefni hennar og þáverandi ríkisstjórnar á umhverfissviði og bollalagt um afstöðu og 
aðferðir umhverfissinna í ljósi ríkisstjórnarþátttöku Samfylkingarinnar. Þessi fundur einkenndist af samhug og 
opinni umræðu. 

Stjórnin telur fundi af þessu tagi afar gagnlega. Með þessum hætti er hægt að kynna viðhorf Græna netsins og koma 
á framfæri milliliðalausum ábendingum til forystumanna. 

 

Landsfundur Samfylkingarinnar 
Fyrir landsfund Samfylkingarinnar störfuðu stjórnarmenn og félagar úr Græna netinu með nýjum Samfylkingar 
önnum úr Íslandshreyfingunni og Framtíðarlandinu að tillögugerð um umhverfis- og atvinnumál. Tillögur hópsins 
fengu góðar viðtökur á landsfundinum og má sérstaklega nefna tillögu um grænt hagkerfi en endurómur af henni 
náði inn í kosningastefnu flokksins og að lokum í stjórnarsáttmála nýrrar ríkisstjórnar. 
   

Árangur 2008–2009 
Stjórn Græna netsins er þokkalega ánægð með starfið á tímabilinu 2008–2009. Kreppan mótaði alla 
stjórnmálaumræðu og starf allan veturinn, og því var eðlilegt að fundir Græna netsins snerust einkum um áhrif 
hennar og afleiðingar á umhverfis- og atvinumál. Við teljum að með þessu hafi Græna netið gert nokkurt gagn – á 

tímum þar sem hefðbundin umhverfisbarátta átti undir högg að sækja. Á hinn bóginn var bagalegt hvað dró úr 
vettvangsferðum sem voru gagnlegur og skemmtilegur þáttur á fyrsta starfsári. Ástæðurnar eru einkum þær að allan 
veturinn var mikið um að vera í stjórnmálum og aðgerðum ýmiss konar, og ekki mikil eftirspurn eftir ferðum á 
umhverfisslóðir. Það hjálpar svo ekki til að kostnaður hefur aukist verulega við rútuleigu. Stjórnin telur þennan 
starfsþátt mikilvægan og hvetur til þess að betur verði gert á næsta starfsári. 

Félagið hefur á tveimur starfsárum sínum eflst að reynslu og er orðið þokkalega þekkt meðal áhugamanna um 
umhverfi og stjórnmál.  Vissulega mættu virkir félagar í Græna netinu vera fleiri, og þá er nauðsynlegt að treysta 
fjárhag félagsins, en í heildina hafa frjálsleg vinnubrögð og sveigjanlegur starfsstíll hentað Græna netinu vel. 

Stjórnin telur mikla þörf fyrir þróttmikið starf að umhverfismálum í hreyfingu jafnaðarmanna. Samstarf 
Samfylkingarinnar og Vinstrigrænna í ríkisstjórn skapar mikla möguleika í umhverfis- og atvinnumálum. Miklu 
skiptir að í flokkunum og í grennd við þá sé haldið uppi merki umhverfisvitundar, náttúrverndar og grænnar 
nýsköpunar, og veittur duglega bæði stuðningur og aðhald. Ekki er síður brýnt að almenningur allur líti á 
umhverfisþætti sem nauðsynlega undirstöðu við endurreisn atvinnulífs og tilurð Nýja Íslands. Græna netsins bíða 
ýmis verkefni í þessu samhengi. 

 

––––––––––––––––––––––––––––––––––––––––––––––––––––––––––––––––– 

Fylgiskjöl með skýrslu stjórnar: Ályktanir 

 
Ályktun félagsfundar um landsskipulagsmálið 6. september 2008 

Landsskipulag er nauðsynlegt stjórntæki fyrir almannavaldið í skipulags- og umhverfismálum. Það getur hindrað 
handahófsákvarðanir og deilur sem nú koma niður á náttúruverðmætum og tefja framkvæmdir. Opin og gagnsæ 
vinnubrögð við mótun landsskipulagsáætlana geta leitt til aukinnar sáttar í þessum efnum, agað stefnumótun og 
áætlanagerð og bætt lýðræði í samfélagi okkar. Slík skipan er við lýði í öllum hinu norrænu ríkjunum og víðast 
annarstaðar í grannlöndunum. 

Græna netið lýsir vonbrigðum með að landsskipulag verði ekki lögbundið á þinginu sem nú er að ljúka. Þar með 
hefur alþingi látið ónýtt tækifæri til að stíga mikilsvert framfaraskref sem hefði breytt stöðu umhverfismála og orðið 
sveitarfélögunum mikill styrkur, ekki síst á landsbyggðinni. 

Landsskipulag er nauðsynlegt stjórntæki fyrir almannavaldið í skipulags- og umhverfismálum. Það getur hindrað 
handahófsákvarðanir og deilur sem nú koma niður á náttúruverðmætum og tefja framkvæmdir. Opin og gagnsæ 
vinnubrögð við mótun landsskipulagsáætlana geta leitt til aukinnar sáttar í þessum efnum, agað stefnumótun og 
áætlanagerð og bætt lýðræði í samfélagi okkar. Slík skipan er við lýði í öllum hinu norrænu ríkjunum og víðast 
annarstaðar í grannlöndunum. 

Græna netið væntir þess að landsskipulagsákvæðin verði lögð fyrir alþingi á ný í vetur og hvetur alþingismenn og 
sveitarstjórnarmenn til að ná áttum í þessu mikilvæga máli. 

 

Ályktun stjórnar um Teigsskóg 30. september 2008 

Stjórn Græna netsins fagnar dómi Héraðsdóms Reykjavíkur um að fella úr gildi úrskurð fyrrverandi 
umhverfisráðherra um veg um Teigsskóg. Fyrir liggur að vegur um Teigsskóg með þverun Djúpafjarðar og 
Gufufjarðar ylli óafturkræfum umhverfisspjöllum á landsvæði sem hefur hátt verndargildi á heimsvísu. Ákvörðun 

ráðherrans virðist hafa byggst á pólitískum hagsmunum rétt fyrir kosningar en ekki tekið mið af þeirri skyldu að 
virða náttúrugæði. 

Með dómi héraðsdóms eru fyrri áform um þennan veg í óvissu og nýjum mönnum á æðstu stöðum gefst kostur á að 
grípa í taumana. Teigsskógur er náttúruperla, upprunalegur birkiskógur skreyttur reynitrjám og óvenjulegt fjölgresi í 
skógarbotni. Reynslan sýnir að þverun grunnra fjarða er afar áhættusöm fyrir náttúrufar og lífsskilyrði gróðurs og 
dýra – en við hinar fyrirhugðuð framkvæmdir átti meðal annars að ganga nærri arnarvarpi í mynni Djúpafjarðar. 

 Stjórn Græna netsins skorar á Kristján L. Möller, samgönguráðherra og yfirmann Vegagerðarinnar, að una 
úrskurði héraðsdóms og hlífa náttúru í héraðinu með því að hætta við svokallaða B-leið. Eðlilegt er að nú verði 
athugaðir þeir vegarkostir sem eftir standa, ekki síst tillagan um göng undir Hjalla- og Gufudalshálsa. 

 

Ályktun stjórnar um fjárfestingarsamning vegna Helguvíkurálvers 5. janúar 2009 

Stjórn Græna netsins lýsir miklum efasemdum og furðu vegna svokallaðs fjárfestingarsamnings sem iðnaðarráðherra 
segist ætla að „láta staðfesta“ við álfélagið sem hyggur á rekstur við Helguvík.  

Ætlunin virðist vera að veita álverinu sérstakan afslátt á sköttum og ýmsum gjöldum sem íslensk atvinnustarfsemi 
ber nú. Um gæti verið að ræða nokkra milljarða miðað við fordæmið sem vísað er til, álverið á Reyðarfirði, en 
sérfræðingar deila enn um þjóðhagslega arðsemi þeirra framkvæmda.  

Ekki er í tengslum við samninginn upplýst hvaðan orka á að koma til álversins, sem nú er fyrirhugað miklu stærra en 
upphaflega var ráðgert. Þá er enn óljóst á hvaða forsendum stjórnvöld ætla að sækja til Evrópuyfirvalda um leyfi til 
þessa ríkisstyrks.  

Það vekur undrun að ráðherrar og fjölmiðlar fjalla um samninginn án þess að hann sé lagður fram eða sagt frá helstu 
efnisatriðum hans. Það lýsir ekki mikilli virðingu við fyrirheit um opin vinnubrögð, gagnsæi og stjórnfestu. 

Sé það krafa frá Sjálfstæðisflokknum að stjórnvöld efni til sérstakrar fyrirgreiðslu við Helguvíkuráformin spyr stjórn 
Græna netsins hversu langt forystumenn Samfylkingarinnar hyggist ganga fyrir stjórnarsamstarf sem ekki nýtur 
trausts meðal þjóðarinnar. Við hvetjum ráðherra flokksins og þingmenn að leggja þegar í stað frá sér þetta 
afsláttarplagg og móta þess í stað skýrar áætlanir um uppbyggingu atvinnulífs sem hæfir Nýja Íslandi, á grundvelli 
grænnar orku, hugvits og skynsamlegrar nýtingar náttúruauðæfa.  


